KUNSILL PONTIFIĊJU GĦAD-DJALOGU BEJN IR-RELIĠJONIJIET

MESSAĠĠ GĦALL-FESTA  TAL-VESAKH 2014
Buddisti  u Nsara:  flimkien biex nippromwovu l-fraternità
 

Għeżież ħbieb Buddisti,
1. F’isem il-Kunsill Pontifiċju għad-Djalogu Bejn ir-Reliġjonijiet, nixtiequ għal darb’oħra nwasslu lilkom ilkoll, f’kull parti tad-dinja, xewqat mill-qalb fl-okkażjoni tal-Vesakh.

2.  Din is-sena x-xewqat tagħna  huma ispirati mill-messaġġ ta’ Papa Franġisku   għall-Jum Dinji tal-Paċi 2014, li t-titlu tiegħu  hu: “Il-Fraternità, pedament u triq għall-paċi”. F’dan il-messaġġ il-Papa jgħid li: “Il-fraternità hi dimensjoni essenzjali tal-bniedem, għax  hu ħlejqa li  tgħix f’relazzjoni.   L-għarfien ta’ din il-kapaċità ta’ relazzjoni jgħinna biex inħarsu lejn kull persuna u nittrattawha bħal  oħtna u ħuna. Mingħajr dan, mhux possibbli li tinbena soċjetà ġusta u li jkun hemm paċi solida u dejjiema” (n. 1).

3. Għeżież ħbieb, it-tradizzjoni reliġjuża tagħkom tispira konvinzjoni li rabtiet ta’ ħbiberija, djalogu,  bdil ta’  rigali, u qsim b’armonija u rispett tal-mod kif wieħed jaħsibha,  iwasslu għall-attaġġamenti ta’ ġentilezza u ta’ mħabba li mbagħad jiġġeneraw relazzjonijiet awtentiċi u fraterni. Intom  konvinti wkoll li l-għeruq ta’ kull ħażen  huma l-injoranza  u n-nuqqas ta’ ftehim li jitwieldu mir-regħba u mill-mibegħda, li  jeqirdu r-rabiet  ta’ fraternità.  Sfortunatament, “l-egoiżmu  ta’ kuljum, li minnu jinbtu ħafna gwerer u inġustizzji” ma jħalliniex naraw lill-oħrajn “bħala bnedmin maħluqa għar-reċiproċità, għall-komunjoni u biex ikunu ta’ rigal għal xulxin” (Messaġġ Għall-Jum Dinji tal-Paċi 2014  n. 2).

4. Aħna, buddisti u nsara, ngħixu f’dinja li spiss hi miġruħa bl-oppressjoni, bl-egoiżmu, bit-tribaliżmu, bir-rivalità etnika, bil-vjolenza u bil-fundamentaliżmu reliġjuż; ngħixu f’dinja fejn “l-ieħor” hu ttrattat  bħal xi ħadd inferjuri, bħal bniedem insinifikanti,  inkella bħal  xi ħadd  li trid tibża’ minnu, jew,  jekk hu possibbli, teliminah. B’danakollu, aħna msejħin biex fi spirtu ta’ kollaborazzjoni ma’ pellegrini oħra u ma’ nies ta’ rieda tajba,  nirrispettaw u niddefendu l-umanità komuni tagħna f’varjetà ta’oqsma soċjo-ekonomiċi, politiċi u reliġjużi.  Imsaħħin mill-għejjun tal-konvinzjonijiet reliġjużi differenti tagħna, aħna msejħin b’mod partikulari biex bla tlaqliq nixlu l-ħażen soċjali kollu li jagħmel ħsara lill-fraternità, biex inkunu għassiesa li jgħinu lill-oħrajn jikbru f’dik il-ġenerożità  li ma taħsibx fiha nnifisha u biex inkunu dawk li jirrikonċiljaw, li jwaqqgħu l-ħitan tal-firda u jippromwovu  l-vera fraternità  bejn individwi u bejn gruppi fis-soċjetà. 

5. Fid-dinja tal-lum  naraw li dejjem qed jikber is-sens tal-umanità komuni tagħna u li lkoll qed infittxu dinja aktar ġusta, aktar paċifika, aktar fraterna. Imma t-twettiq ta’ dawn it-tamiet tagħna jiddependi minn kemm nagħrfu l-valuri universali. Aħna nittamaw li filwaqt li jirrikonoxxi l-prinċipji fundamentali tal-etika universali, id-djalogu bejn ir-reliġjonijiet  jagħti s-sehem tiegħu  ħalli  fost il-membri kollha tal-familja tal-bnedmin  jiġġedded u jsir dejjem aktar profond is-sens  ta’ unità  u ta’ fraternità.  Tassew,“ li kull wieħed minna hu msejjaħ biex ikun bennej tal-paċi, billi jgħaqqad u mhux jifred, billi jitfi l-mibegħda u mhux iżommha f’qalbu, billi jiftaħ toroq ta’ djalogu u mhux itella’ ħitan ġodda!  Mela, niddjalogaw u niltaqgħu biex nistabilixxu fid-dinja l-kultura tad-djalogu, il-kultura li niltaqgħu” (Papa Franġisku, Diskors lill-parteċipanti f’Laqgħa Internazzjonali għall-Paċi organizzata mill-Komunità ta’ Sant’Egidio, 30  ta’ Settembru 2013).

6.  Għeżież ħbieb, biex nibnu dinja fejn issaltan l-imħabba tal-aħwa, huwa ta’ importanza vitali li ngħaqqdu l-forzi ħalli nedukaw lin-nies, b’mod speċjali liż-żgħażagħ, biex ifittxu  fraternità, biex jgħixu fi fraternità  u biex ikollhom il-kuraġġ jibnu fraternità.  Nitolbu  li ċ-ċelebrazzjoni tagħkom tal-Vesakh  tkun okkażjoni biex wieħed jiskopri u jippromwovi mill-ġdid il-fraternità, speċjalment fis-soċjetajiet mifruda tagħna.

Ippermettulna, għal darb’oħra, insellmulkom minn qalbna u nawguraw lil kulħadd Vesakh hieni! 

 

Jean-Louis Cardinal Tauran
President

 

P. Miguel Ángel Ayuso Guixot, MCCJ
24 ta’ April 2014.
Miġjub għall-Malti minn Vivienne Attard.
